REZIME RADA

U uvodnom dijelu rada je opisan rad srca te elektrokardiogram (EKG) kao jedan od najstarijih dijagnostičkih metoda u kardiologiji. Opisani su osnovni parametri EKG signala koji su od presudnog značaja za dijagnozu i analizu kardiovaskularnih oboljenja. Poseban značaj se pridaje QRS kompleksu, kao najizraženijem dijelu EKG signala. Navedeni su načini akvizicije EKG signala te različite vrste uređaja za tu primjenu.

Telemedicina predstavlja interdisciplinarnu oblast koja omogućava pružanje zdravstvenih usluga korištenjem informaciono-komunikacijskih tehnologija.

mHealth je relativno novi termin koji podrazumijeva korištenje mobilnih terminalnih uređaja za pružanje usluga telemedicine. U radu je predstavljenarazvojna istraživačka mHealth platforma, namijenjena za razvoj aplikacija na mobilnom telefonu za kontinuirano praćenje zdravstvenog stanja pacijenta.

Najvažnije komponente platforme su uređaji za akviziciju fizioloških parametara

- senzori, mobilni terminali i server. 

Dat je pregled senzora za snimanje EKG signala. Pored toga, predstavljen je i emulator EKG senzora, koji je razvijen kao alternativa stvarnom EKG senzoru. Emulator EKG signala je implementiran u Matlab programskom alatu i njegova osnovna funkcija jeste da šalje već postojeće realne EKG signale korištenjem bežičnih protokola ka mobilnom terminalu. EKG signali su učitani iz standardne baze EKG signala MIT-BIH.

U nastavku su predstavljeni mobilni terminali i njihove osnove karakteristike za primjenu u telemedicini. Analiza EKG signala na mobilnom telefonu je od presudnog značaja za detekciju abnormalnosti u radu srca i pravovremenoj reakciji medicinskog osoblja. Softverska detekcija QRS kompleksa je detaljno objašnjena te je dat pregled algoritama za detekciju QRS kompleksa. Tri algoritma su implementirana na mobilnom telefonu korištenjem Java ME platforme.

Analiza EKG signala na mobilnim telefonima je izvršena korištenjem emulatora EKG signala. Posmatrano je vrijeme obrade signala na mobilnim telefonima kao i na emulatoru mobilnih telefona u slučaju kada se uspostavljala veza sa emulatorom senzora i kada su signali lokalno pohranjeni na mobilni telefon. Pokazuje se da predložena platforma zadovoljava osnovne uslove za razvoj aplikacija na mobilnim terminalima, te predstavlja osnovu za dalji razvoj i testiranje aplikacija na različitim tipovima mobilnih telefona kao i za  neke druge fiziološke signale.  

